
Assalamu’alaikum Warahmatullahi Wabarakaatuh

Salam Sejahtera dan Salam Malaysia MADANI

1. Pertamanya, saya memanjatkan kesyukuran ke hadrat Allah SWT kerana
dengan izin dan limpah kurnia-Nya, kita diberi ruang dan kesempatan untuk
berkumpul dalam suasana yang cukup harmoni pada hari ini bagi
menjayakan Program Kemasyarakatan Kampung Angkat MADANI Bil.
2/2025, yang diadakan di SK Singkir ini.

2.  Program seperti ini bukan sekadar satu aktiviti gotong-royong, tetapi
merupakan lambang keprihatinan dan penyatuan antara agensi kerajaan,
pihak sekolah dan masyarakat setempat dalam membina komuniti yang

lebih berdaya tahan, progresif dan harmoni.

KEMASYARAKATAN DAN PERPADUAN MELALUI KAMPUNG ANGKAT
MADANI

3. Untuk makluman semua, program hari ini merupakan program
kemasyarakatan kali kedua yang dianjurkan oleh Jabatan Standard
Malaysia bagi tahun 2025.

4. Program pertama telah dilaksanakan pada bulan Mei lalu dan Alhamdulillah,
impaknya amat positif — melibatkan pelbagai aktiviti menyentuh keperluan

dan kepentingan komuniti setempat.



Saya percaya, Kampung Angkat MADANI adalah inisiatif kerajaan yang
bertujuan untuk membina dan memperkukuh komuniti yang mampan,
sejahtera dan berdaya saing melalui pendekatan yang holistik dan

bersepadu.

Dalam inisiatif ini, jabatan atau agensi kerajaan akan ‘mengangkat’ satu
kampung atau komuniti sebagai fokus utama pembangunan sosial dan

ekonomi.

Bukan sekadar kerja-kerja fizikal seperti gotong-royong, tetapi turut
menumpukan perhatian kepada aspek pendidikan, kesedaran standard,
keselamatan, kesihatan dan pemerkasaan masyarakat secara

menyeluruh.

Dalam semangat itu jugalah, kami sebagai agensi kerajaan perlu turun ke
lapangan bukan sahaja menyampaikan perkhidmatan, tetapi mendengar
suara rakyat, memahami keperluan tempatan, dan bersama membina

penyelesaian.

Di kesempatan ini juga saya ingin merakamkan setinggi-tinggi
penghargaan kepada Tuan Mejar (B) Md Sabri atas kerjasama dan
pemantauan yang berkesan sepanjang pelaksanaan projek Kampung Angkat
MADANI Kampung Sungai Pial. Sokongan, komitmen serta usaha yang

diberikan sangat membantu dalam memastikan kejayaan projek ini.



SK SINGKIR SEBAGAI SEKOLAH ANGKAT MADANI

Dikesempatan ini juga, saya dengan sukacitanya ingin mengucapkan
tahniah kepada SK Singkir yang telah dipilih sebagai Sekolah Angkat
MADANI.

Ini merupakan satu pengiktirafan dan peluang besar yang membuka ruang
kerjasama antara sektor pendidikan dan agensi kerajaan, khususnya dalam
mempertingkatkan mutu pendidikan, persekitaran sekolah, dan

hubungan dengan masyarakat.

Insya-Allah, pada 27 Julai 2025, kita akan mengadakan Mesyuarat
Penyelarasan Sekolah Angkat MADANI bagi memulakan projek-projek
melibatkan naik taraf dan membaikpulih sekolah yang dijangka akan

bermula pada hujung Ogos atau awal September.

PELAKSANAAN PROGRAM STANDARDS EDUCATION

Selain aspek fizikal dan kerjasama komuniti, pendekatan Sekolah Angkat
MADANI juga memberi penekanan kepada pemantapan pendidikan berkualiti
melalui kesedaran mengenai kepentingan standard, atau Standard

Education.

Sukacita juga saya maklumkan bahawa esok, Program Standard Education
akan dilaksanakan di sini, melibatkan penyertaan murid Tahun 5 dan 6.

Program ini merupakan sebahagian daripada inisiatif berterusan JSM untuk
memperkenalkan konsep standard kepada pelajar sekolah rendah melalui

pendekatan interaktif dan mudah difahami.



HARAPAN DAN PENUTUP

Saya yakin, dengan semangat kerjasama seperti yang ditunjukkan hari ini,
SK Singkir mampu menjadi model Sekolah Angkat MADANI yang
berjaya, bukan sahaja dari segi kecemerlangan akademik, tetapi juga dari

sudut keterlibatan masyarakat, kelestarian alam, dan amalan hidup berkualiti.

Program ini juga diharap menjadi pencetus kepada perubahan positif di
peringkat komuniti, termasuk aspek kesihatan, pendidikan, keselamatan

dan pembangunan ekonomi tempatan.

Sekali lagi, syabas dan tahniah saya ucapkan kepada semua pihak
termasuklah guru-guru, PIBG, pemimpin masyarakat dan para sukarelawan

di atas komitmen padu dalam menjayakan program hari ini.

Semoga usaha ini menjadi amal jariah dan sumbangan bermakna kita

kepada negara dan generasi akan datang.

Sekian, Wabillahi taufik walhidayah, Wassalamualaikum warahmatullahi

wabarakatuh.

Disediakan oleh:
Unit Komunikasi Strategik
Jabatan Standard Malaysia

Tarikh: 25 Julai 2025



